«Национальнöй СМИ-лы канмусянь отсöг кутасны сетны торъя нормативнöй акт серти».
Та йылысь юöртiс Коми Республикаса Юралысь Вячеслав Гайзер Коми Республикаса журналистъяслöн котырлы «Коми му» канму холдингö пырысь газетъяслысь сьöм боксянь сьöкыд олöм йылысь висьталiгöн.
«Канмуöн инöд боксянь веськöдланiнын öнi лöсьöдöны национальнöй газет-журналлы содтöд отсöг сетöм йылысь нормативнöй акт. Кутшöм лоас документыс - Республикаса Юралысьлöн Индöд либö Веськöдлан котырлöн шуöм – сiйö урчитас стöч правилöяс, медым вöлi сьö​м босьтöм вылö инöд», - висьталiс В.Гайзер.

«Но канмусянь некутшöм отсöг газетлы оз отсав сэтчöдз,  - пасйис Республикаса Юралысь, - кытчöдз журналистъяс асьныс оз вöчны сiйöс интереснöйöн. Тi он чайтöй, мый национальнöй газет-журналъяссö войтыр оз лыддьыны тайö помка вöсна? Коми кыв вылын миян медшöр газетлöн тиражыс сöмын кык сюрс, а чужан коми кыв вылын сёрнитысь йöзыс республикаын 200 сюрс гöгöр. И оз позь элясьны, мый йöзыслöн газет вылö сьöмыс абу, вöчöй газетсö интереснöйöн и сьöмыс йöзлöн сюрас. Веськöдлан котыр оз кут сетны сьöмсö сöмын сыысь, мый йöзыс тöдöны коми кыв да уджалöны национальнöй газет-журналын. Тадзикöн коми печать сöвмыны оз кут», - пасйис В.Гайзер.
